
PPP.nr.1036/21 

 

GJYKATA THEMELORE GJAKOVË-Dega në Malishevë, Departamenti i Përgjithshëm-

Divizioni Civil, gjyqtari Petrit Curri, në çështjen juridike përmbarimore të kreditorit Ndërmarrja 

Hidro-ekonomike NH “Ibër Lepenci” me seli në Prishtinë rruga “Bill Clinton” nr.13, kundër 

debitorit S.K. nga fshati D./Malishevë, lidhur me çështjen përmbarimore për pagesën e borxhit 

në shumën prej dyqind e tridhjetë e një (231.00) euro, duke vendosur lidhur me prapësimin e 

ushtruar nga debitori kundër urdhrit përmbarimor P.nr.08/21 të datës 12.11.2021 të përmbaruesit 

privat Valdrin Beka për territorin e Gjykatës Themelore në Prishtinë, jashtë seancës, me datë 

12.01.2024 mori këtë:  

 

A K T V E N D I M 

 

HEDHET SI I PALEJUAR prapësimi i paraqitur nga N.K., i ushtruar kundër urdhrit për 

përmbarim P.nr.08/21 i datës 12.11.2021, i lejuar nga zyra përmbarimore e përmbaruesit privat 

Valdrin Beka për territorin e Gjykatës Themelore në Prishtinë 

 

A r s y e t i m 

 

Zyra Përmbarimore e Përmbaruesit Privat në territorin e Gjykatës Themelore në Prishtinë, duke 

vepruar sipas propozimit për përmbarim të kreditorit Ndërmarrja Hidro-ekonomike NH “Ibër 

Lepenci” me seli në Prishtinë rruga “Bill Clinton”, ka lëshuar urdhrin P.nr.08/21 të datës 

12.11.2021, me të cilin ka lejuar përmbarimin në bazë të ekstraktit të verifikuar nga librat afarist 

të kontabilitetit, i cili është dokument i besueshëm në bazë të nenit 21 dhe 29 par.1 nën par.1.2 

të Ligjit për Procedurën Përmbarimore (në tekstin e mëtutjeshëm LPP). 

 

Nga shkresat e lëndës provohet se debitori me datë 23.02.2021 e ka pranuar urdhrin për 

përmbarim të lejuar nga zyra përmbarimore “VAIS Law” e përmbaruesit privat  Valdrin Beka 

për territorin e Gjykatës Themelore në Prishtinë.  

Tek Zyra Përmbarimore e Përmbaruesit Privat i cili e ka lejuar përmbarimin, me datë 02.03.2021  

prapësim ka paraqitur N. K. (edhe pse debitor është Sh. K.) duke e kundërshtuar urdhrin për 

përmbarim, e ndër të tjera duke theksuar se nuk e ka përdorur ujin për ujitje nga NH “Ibër 

Lepenc” edhe pse në lëndë janë të bashkangjitura fatura, procesi për ujitje, marrëveshja për 

pagesë dhe kartela e konsumatorit.  

Pas shikimit të shkresave të lëndës, gjykata ka gjetur se prapësimin e ka paraqitur personi që nuk 

është i autorizuar për paraqitjen e saj.   

Gjykata duke zbatuar dispozitën e nenit 17 të Ligjit për Procedurën Përmbarimore, në të cilin 

parashihet se “Në procedurën përmbarimore përshtatshmërisht zbatohen dispozitat e Ligjit për 

Procedurën kontestimore, po qe se me këtë ligj ose me ndonjë ligj tjetër nuk parashihet diçka 

tjetër”, e po ashtu duke zbatuar dispozitën e nenit 186 paragrafi 3 të Ligjit të Procedurës 

Kontestimore, ku parashihet se “Ankesa është e palejueshme po që se e ka paraqitur personi që 

nuk është i autorizuar për paraqitjen e saj apo personi që ka hequr dorë nga e drejta e ankimit 

apo që e ka tërhequr ankesën e paraqitur, apo në qoftë se personi që e ka paraqitur ankesën nuk 

ka interes juridik për paraqitjen e ankesës”, erdhi në përfundim së prapësimi i paraqitur është i 

palejuar, ngase është paraqitur nga personi i paautorizuar, për faktin së propozimi për përmbarim 

është bërë kundër debitorit Sh. K. nga fshati D./Malishevë, e po ashtu urdhri për përmbarim është 

lejuar po në emër të debitorit Sh. K., ndërsa prapësimin e ka paraqitur me datë 02.03.2021 personi 

N.K. i cili nuk është i autorizuar. 

Andaj, gjykata mbi bazën e asaj që është thënë më lartë dhe në pajtim me nenin 73 paragrafi 2 

dhe 3 të LPP-së, e po ashtu duke zbatuar nenin 17 të LPP-së, si dhe nenin 186 paragrafi 3 të 

LPK-së, vendosi si në dispozitiv të këtij aktvendimi për faktin së përmbarimi është lejuar ndaj 

debitorit Shkumbin Krasniqi, ndërkaq prapësimi është paraqitur nga personi i cili nuk është fare 

palë në procedurë.  

 

Andaj, nga arsyet e cekura me lartë, bazuar në nenin 73 tё LPP-sё, gjykata vendosi si në 

dispozitiv të këtij aktvendimi. 

 

GJYKATA THEMELORE GJAKOVË 

DEGA NË MALISHEVË 

Departamenti i Përgjithshëm-Divizioni civil 

PPP.nr.1036/21, datë 12.01.2024 

                                                                                                               Gjyqtari  

                                                                                                                            Petrit Curri 

 

 

KËSHILLË JURIDIKE: Kundër këtij aktvendimi është e lejuar Ankesa në afat prej 7 ditësh 

nga marrja e të njëjtit, përmes kësaj gjykate për Gjykatën e Apelit në Prishtinë. Ankesa 

duhet të paraqitet në kopje të mjaftueshme për palët dhe gjykatën 

 


